
1. CYFLWYNIAD 
Mae Cyngor Bwrdeistref Sirol Rhondda Cynon Taf yn cydnabod Deallusrwydd Artiffisial (AI) fel ased gwerthfawr a all, pan gaiff ei ddefnyddio'n briodol, wella'r ffordd rydyn ni'n gweithio yn sylweddol. Mae gan AI y potensial i wella cynhyrchiant, cefnogi gwneud penderfyniadau, a chyfrannu at amcanion y Cyngor. 
Mae'n bwysig deall bod AI yn adnodd a bod yn rhaid i bob gweithiwr sicrhau bod cynnwys yn briodol, yn berthnasol, yn gywir a bod y gweithiwr yn parhau i fod yn gyfrifol am ei weithredoedd a'r allbwn. 
Mae'r polisi yma'n amlinellu'r egwyddorion, y cyfrifoldebau a'r mesurau diogelwch ar gyfer defnyddio AI yn foesegol ac yn effeithiol. Mae'n adlewyrchu cyfrifoldeb a rennir ar draws y Cyngor, o'r carfanau technegol i reolwyr a defnyddwyr terfynol, er mwyn sicrhau bod AI yn cael ei ddefnyddio'n ddiogel ac yn unol â gwerthoedd y Cyngor. 

Ar hyn o bryd mae'r Cyngor yn treialu'r defnydd o Microsoft 365 Copilot fel ei adnodd AI cymeradwy. Ar hyn o bryd, Copilot yw'r unig feddalwedd AI sydd wedi'i awdurdodi i'w defnyddio o fewn y Cyngor. Bydd y polisi'n cael ei adolygu a'i ddiweddaru'n rheolaidd yn seiliedig ar adborth y peilot, galluoedd sy'n esblygu, a newidiadau mewn safonau cyfreithiol, moesegol a gweithredol.
2. DIBEN 
Diben y polisi yma yw nodi canllawiau'r Cyngor ar ddefnydd derbyniol o AI yn y gweithle. Mae'r polisi yma yn amlinellu sut y dylid mabwysiadu AI i sicrhau'r budd mwyaf wrth leihau unrhyw risgiau neu bryderon cysylltiedig. Y prif amcanion yw: 
· Effeithlonrwydd a Chynhyrchiant: Annog y defnydd o AI, i wella prosesau busnes, a hybu cynhyrchiant ledled gwasanaethau'r Cyngor. 
· Profiad gwaith gwell: Gwella profiad cyffredinol y gweithiwr drwy integreiddio AI i lif gwaith dyddiol, gan alluogi staff i ddrafftio, crynhoi ac ymateb. 
· Hygyrchedd a Chynhwysiant: Hyrwyddo gweithle mwy cynhwysol drwy ddefnyddio AI i gefnogi unigolion ag anghenion amrywiol, gan gynnwys ond heb fod yn gyfyngedig i, bobl niwroamrywiol, pobl anabl, ac unrhyw un a allai elwa ar gymorth gyda darllen, ysgrifennu, trefnu gwybodaeth, neu leihau llwyth gwybyddol. 
· Rheoli Risg: Nodi a lliniaru'r risgiau posibl sy'n gysylltiedig â defnyddio AI, megis allbynnau anghywir, camddefnydd, neu orddibyniaeth ar gynnwys awtomataidd. 
· Preifatrwydd a Diogelwch Data: Diogelu gwybodaeth bersonol a sensitif drwy osod rheolau clir ar gyfer trin data a sicrhau bod systemau AI yn gweithredu o fewn amgylcheddau diogel a chydymffurfiol.
· Cydymffurfio â Deddfau a Rheoliadau: Sicrhau bod y defnydd o dechnolegau AI yn cydymffurfio â'r holl ofynion cyfreithiol perthnasol, megis deddfwriaeth diogelu data a rheoliadau penodol i'r sector. 
· Safonau Moesegol: Hyrwyddo defnydd moesegol o AI drwy sefydlu canllawiau i atal rhagfarn, gwahaniaethu ac arferion anfoesegol eraill mewn cynnwys a gynhyrchir gan AI. 
· Tryloywder ac Atebolrwydd: Gwella tryloywder mewn prosesau AI a sicrhau atebolrwydd am benderfyniadau a gweithredoedd y mae offer AI yn dylanwadu arnyn nhw. 
· Gwella'n Barhaus: Darparu fframwaith ar gyfer monitro, gwerthuso a choethder parhaus, a mireinio systemau AI i sicrhau eu bod yn parhau i fod yn effeithiol, yn ddibynadwy, ac yn cyd-fynd â gwerthoedd y Cyngor. 
3. DIFFINIADAU A THERMINOLEG 
Mae modd dod o hyd i ddiffiniadau a therminoleg allweddol sy'n ymwneud â'r polisi yma yn Atodiad I. 
4. CWMPAS 
Mae'r polisi yn berthnasol i: 
a) Pob gweithiwr Cyngor Bwrdeistref Sirol Rhondda Cynon Taf 
b) Staff asiantaeth sy'n cael mynediad at ddata a systemau'r Cyngor 
c) Myfyrwyr (e.e. lleoliadau Gwaith Cymdeithasol) sy'n cael mynediad at ddata a systemau'r Cyngor 
d) Aelodau Etholedig ac Aelodau Cyfetholedig wrth gynnal busnes swyddogol y Cyngor (e.e. mynychu pwyllgor) 
e) Sefydliadau allanol sy'n derbyn gwasanaethau TGCh gan y Cyngor i gynnal eu busnes. 
Mae'r polisi'n berthnasol waeth beth fo lleoliad gwaith (e.e. swyddfa, cartref neu hybrid) a waeth beth fo'r ddyfais a ddefnyddir.
Nid yw'r polisi yma'n berthnasol i ysgolion, gan eu bod yn gweithredu ar lwyfannau ar wahân ac yn cael eu hannog i ddefnyddio Hwb, y platfform digidol cenedlaethol.
5. CYSYLLTIADAU Â PHOLISÏAU ERAILL 
Dylid darllen y polisi yma ar y cyd â Pholisi Diogelwch Gwybodaeth a Pholisi Diogelu Data cyffredinol y Cyngor, sydd i'w gweld ar RCT Source. 
Dylid ei ddarllen hefyd ochr yn ochr â'r polisïau canlynol sy'n cefnogi ac yn integreiddio ag adnodd AI cymeradwy'r Cyngor ar hyn o bryd, sef Microsoft 365 Copilot. 
· Polisi Defnydd Derbyniol Microsoft Teams 365 
· Protocol Recordio Cyfarfodydd, Trawsgrifiad a Copilot 
· Polisi Defnydd Derbyniol o'r Rhyngrwyd a'r Cyfleusterau E-bost 
Dylai Aelodau Etholedig ac Aelodau Cyfetholedig gyfeirio at:
· Polisi Defnydd Derbyniol ar y Rhyngrwyd a Chyfleusterau E-bost a TGCh ar gyfer Aelodau Etholedig 
· Polisi Cytundeb TGCh Aelodau Cyfetholedig 
6. RISGIAU DEFNYDDIO DEALLUSRWYDD ARTIFFISIAL 
Er bod deallusrwydd artiffisial yn cynnig llawer o fanteision, mae hefyd yn cyflwyno risgiau y mae'n rhaid eu deall, eu rheoli a'u trin yn foesegol. Mae'r risgiau yma'n perthyn i bedwar prif gategori: 
a) Risgiau Allbynnau AI 
Nid yw allbynnau a gaiff eu cynhyrchu gan AI bob amser yn ddibynadwy, ac mae modd iddyn nhw gynnwys: 
· Gwybodaeth anghywir neu ffug: Gall AI gynhyrchu pethau ffug, camarweiniol neu gynnwys ffug sy'n ymddangos yn gredadwy. 
· Manylion Allweddol ar Goll: Gall gwybodaeth bwysig gael ei hepgor, gan arwain at allbynnau anghyflawn neu anghytbwys. 
· Rhagfarn a Gwahaniaethu: Gall deallusrwydd artiffisial adlewyrchu ac atgyfnerthu rhagfarnau sy'n bresennol mewn data hyfforddi, a allai arwain at ddeilliannau annheg neu wahaniaethol. 
· Cynnwys Troseddol: Gall iaith amhriodol neu sarhaus gael ei chreu, yn enwedig os oedd y AI wedi'i hyfforddi ar ddata rhagfarnllyd neu heb ei hidlo. 
· Iaith Gymhleth a Naws: Gall AI gael trafferth gyda chyd-destun, tôn, neu ystyron cynnil mewn iaith ddynol, gan arwain at gamddehongli. 
· Ymholiadau Amwys: Gall awgrymiadau amwys neu aneglur arwain at bethau amherthnasol neu ymatebion dryslyd. 
· Gwybodaeth sy'n Newid: Efallai na fydd AI yn adlewyrchu'r ffeithiau neu ddatblygiadau diweddaraf, yn enwedig os yw'n dibynnu ar ddata statig neu hen. 
· Cyfyngiadau Model: Mae modd i systemau AI wneud gwallau neu gynhyrchu cynnwys sydd yn swnio'n hyderus ond yn ffeithiol anghywir. 
· Ymatebion sy'n swnio fel ymatebion dynol: Mae AI wedi'i gynllunio i swnio'n rhugl ac awdurdodol, hyd yn oed pan fydd ei allbwn yn anghywir. 
· Gosodiadau Iaith: Gall rhai adnoddau AI ddefnyddio confensiynau iaith nad ydyn nhw'n rhai'r DU yn ddiofyn (e.e. Saesneg Americanaidd). 
Mae'r risgiau yma'n tynnu sylw at bwysigrwydd goruchwyliaeth ddynol. Rhaid adolygu'r holl gynnwys a gynhyrchir gan AI yn ofalus cyn ei ddefnyddio neu ei rannu. Rhaid i ddefnyddwyr barhau i fod yn effro i'r cyfyngiadau yma a defnyddio barn feirniadol wrth ddehongli allbynnau AI. Mae canllawiau pellach ar adolygu a rheoli allbynnau AI yn Adran 7.4: Adolygu Allbynnau AI.
b) Risgiau Moesegol 
Mae ystyriaethau moesegol yn hanfodol i sicrhau bod AI yn cael ei ddefnyddio'n gyfrifol ac er budd pawb. Mae'r rhain yn cynnwys: 
· Rhagfarn a Gwahaniaethu: Mae modd i AI adlewyrchu ac atgyfnerthu patrymau annheg yn y data y mae'n dysgu oddi wrtho, gan arwain at ddeilliannau rhagfarnllyd neu anghyfartal. 
· Deilliannau Annheg: Mae modd i ddeallusrwydd artiffisial roi rhai unigolion neu grwpiau mewn anfantais anfwriadol.  
· Perygl o niwed: Gall AI sydd wedi'i gynllunio'n wael neu wedi'i gamddefnyddio achosi niwed i unigolion neu gymdeithas. 
· Colli Ymddiriedaeth y Cyhoedd: Os caiff AI ei ddefnyddio mewn ffyrdd sy'n cael eu hystyried yn annheg, yn aneglur, neu anniogel, gall leihau ymddiriedaeth y cyhoedd yn y Cyngor a'r gwasanaethau y mae'n eu darparu.
· Diffyg Tryloywder: Nid yw bob amser yn glir sut mae systemau AI yn gwneud penderfyniadau, a all ei gwneud hi'n anodd esbonio neu herio eu hallbynnau. 
· Materion Atebolrwydd: Gall fod yn aneglur pwy sy'n gyfrifol am benderfyniadau a wneir neu wedi'i ddylanwadu gan AI. 
c) Preifatrwydd a Diogelwch Data 
· Pryderon Preifatrwydd: Gall AI ddefnyddio neu ddatgelu gwybodaeth bersonol, sensitif neu wybodaeth gyfrinachol fasnachol mewn ffyrdd nad ydyn nhw'n briodol nac yn ddisgwyliedig. Gallai data a gaiff ei fewnbynnu i rai adnoddau AI gael ei rannu neu ei gyhoeddi, gan dorri deddfau diogelu data, contractau neu hawliau eiddo deallusol o bosibl. 
· Toriadau diogelwch: Efallai na fydd risgiau a thoriadau diogelwch gwybodaeth yn amlwg ar unwaith wrth ddefnyddio AI, yn enwedig pan nad yw'n glir pa wybodaeth sy'n cael ei defnyddio, ble mae'n cael ei storio, neu sut mae'n cael ei defnyddio. 
· Defnyddio data: Gall yr wybodaeth a gaiff ei fewnbynnu i feddalwedd AI gael ei chyrchu a'i defnyddio gan y darparwr system i gefnogi datblygiad a hyfforddiant y model AI ar draws y platfform. 
d) Cyfreithiol a Chydymffurfiaeth 
· Ansicrwydd Cyfreithiol: Mae ansicrwydd cyfreithiol a chymhlethdod yn parhau ynghylch sut mae deddfwriaeth bresennol yn berthnasol i raglenni AI. Gall sefydliad arall neu weithredwr allanol gaffael model AI, a all ddefnyddio gwybodaeth a gasglwyd yn gyfreithlon at ddibenion anghyfreithlon. 
· Rhaglenni Heb Awdurdod: Gall trydydd parti adeiladu gwasanaeth neu ddatrysiad meddalwedd ar ben cymhwysiad AI heb awdurdod. 
7. AMODAU DEFNYDDIO DEALLUSRWYDD ARTIFFISIAL 
Mae'r adran yma'n nodi'r amodau allweddol ar gyfer defnyddio AI. Mae'r amodau yma wedi'u cynllunio i ddiogelu gwybodaeth bersonol a chyfrinachol, cynnal uniondeb ein hamgylchedd gwaith, a diogelu lles defnyddwyr. Rhaid i bob defnyddiwr ddilyn yr amodau defnydd yma. 
1) Meddalwedd AI Cymeradwy: 
Rhaid i unrhyw ddefnydd o AI fod wedi'i gymeradwyo gan yr adran TGCh a Gwasanaethau Digidol. Mae'r broses gymeradwyo yn sicrhau bod unrhyw adnodd AI yn bodloni safonau'r Cyngor ar gyfer diogelu data, preifatrwydd a diogelwch gwybodaeth. 

Ar hyn o bryd, Copilot yw'r unig feddalwedd AI sydd wedi'i chymeradwyo i'w defnyddio o fewn y Cyngor. Does dim caniatâd defnyddio unrhyw adnodd neu feddalwedd AI arall o fewn y Cyngor, gan gynnwys adnoddau am ddim, estyniadau porwr, neu danysgrifiadau taledig. Mae'r eithriad yma'n berthnasol i bob platfform AI sydd ar gael yn gyhoeddus megis ChatGPT, Google Gemini, ac unrhyw adnodd tebyg, nad ydyn nhw wedi mynd trwy asesiad diogelwch na phroses gymeradwyo'r Cyngor. Ystyrir nad oes modd rheoli'r adnoddau yma ac maen nhw'n peri risgiau posibl i breifatrwydd data, diogelwch a chydymffurfiaeth. Felly, mae eu defnydd wedi'u gwahardd yn llym ar gyfer unrhyw weithgaredd sy'n gysylltiedig â'r Cyngor.
2) Defnyddiau Gwaharddedig: 
Mae defnyddwyr wedi'u gwahardd rhag: 
· Defnyddio meddalwedd AI y Cyngor at ddibenion personol. 
· Defnyddio meddalwedd AI personol ar gyfer gweithgareddau busnes y Cyngor. 
· Defnyddio adnoddau AI ar ddyfais bersonol at ddibenion sy'n gysylltiedig â gwaith. 
3) Ymgorffori AI mewn Arferion Gwaith: 
Mae gan Benaethiaid Gwasanaeth gyfrifoldeb am ymgorffori AI mewn arferion gwaith er mwyn sicrhau ei fod yn cael ei ddefnyddio'n ddiogel, yn foesegol, ac mewn ffordd sy'n cefnogi darparu gwasanaethau ac yn cyd-fynd â pholisi'r Cyngor. Mae hyn yn cynnwys asesu risgiau, diffinio achosion defnydd a ganiateir, gweithredu rheolaethau priodol, cefnogi hyfforddiant staff, a chynnal goruchwyliaeth o ddefnydd deallusrwydd artiffisial o fewn eu meysydd gwasanaeth. Mae Canllaw Gweithredu AI ar wahân ar gyfer Penaethiaid Gwasanaeth a Rheolwyr wedi'i ddatblygu i ddarparu camau manwl ac adnoddau i gefnogi'r broses yma. Rhaid i bob rheolwr gyfeirio at y canllawiau yma a'u dilyn wrth gynllunio neu oruchwylio'r defnydd o AI. 
4) Adolygu allbynnau AI 
Mae adnoddau AI yn bwerus ond nid yn berffaith. Maen nhw'n cynhyrchu ymatebion yn seiliedig ar batrymau mewn data yn hytrach na dealltwriaeth ddynol, sy'n golygu y gall allbynnau fod yn anghywir, yn gamarweiniol, neu'n amhriodol weithiau. Caiff y risgiau yma eu hamlinellu yn fanylach yn Adran 6a a rhaid eu hystyried wrth ddefnyddio AI mewn unrhyw gyd-destun. 
Mae Penaethiaid Gwasanaeth a Rheolwyr yn gyfrifol am sicrhau bod allbynnau AI wedi'u hadolygu'n gyson ac yn briodol o fewn eu meysydd gwasanaeth. Mae hyn yn cynnwys diffinio a chyfleu meini prawf clir ar gyfer gwerthuso allbynnau megis cywirdeb, tôn a pherthnasedd. Rhaid iddyn nhw ymgorffori gweithdrefnau adolygu mewn polisïau lefel gwasanaeth, hyfforddiant a goruchwyliaeth. Dylen nhw fonitro allbynnau yn rheolaidd, sefydlu llwybrau uwchgyfeirio ar gyfer pryderon, ac annog staff i roi gwybod am broblemau a chyfrannu at welliant parhaus. 
Rhaid i bob defnyddiwr AI drin allbynnau AI fel drafftiau neu awgrymiadau yn hytrach nag atebion terfynol. Maen nhw'n gyfrifol am wirio cywirdeb, perthnasedd a phriodoldeb unrhyw gynnwys a gynhyrchir gan AI cyn ei ddefnyddio. Rhaid i ddefnyddwyr ddilyn unrhyw weithdrefnau neu safonau adolygu sy'n benodol i'r gwasanaeth, adrodd am anghywirdebau neu bryderon drwy'r sianeli priodol, a chymryd cyfrifoldeb llawn am unrhyw gynnwys maen nhw'n ei ddefnyddio neu'n ei rannu, p'un a gafodd ei gynhyrchu gan AI ai peidio. 

Gall methu ag adolygu allbynnau AI yn iawn arwain at gamwybodaeth, niwed i enw da, neu dorri polisi. Mae staff yn atebol am y cynnwys maen nhw'n ei ddefnyddio neu'n ei rannu, p'un a gafodd ei gynhyrchu gan AI ai peidio.
5) Ymwybyddiaeth, Hyfforddiant a Chyfathrebu AI
Mae hyfforddiant yn ofyniad gorfodol i bob aelod o staff sy'n defnyddio adnoddau AI. Er mwyn sicrhau bod AI yn cael ei ddefnyddio'n ddiogel, yn foesegol ac yn effeithiol, rhaid i bob defnyddiwr gwblhau'r hyfforddiant gofynnol cyn caniatáu mynediad. Mae Penaethiaid Gwasanaeth a rheolwyr yn gyfrifol am sicrhau bod hyfforddiant yn cael ei ddarparu, ei ddeall, a'i ymgorffori mewn arferion gwaith lleol.
Rhaid i reolwyr sicrhau bod yr holl staff yn:
· Mynychu a chwblhau hyfforddiant gorfodol ar lefel y system a ddarperir gan TGCh a Gwasanaethau Digidol, sy'n cwmpasu gweithrediad, nodweddion, a risgiau cysylltiedig yr adnodd AI 
· Derbyn hyfforddiant penodol i'r gwasanaeth wedi'i alinio ag achosion defnydd cymeradwy ac asesiadau risg, gan gynnwys canllawiau ymarferol ar weithdrefnau lleol, safonau a phrosesau adolygu 
· Yn gwbl wybodus am alluoedd a chyfyngiadau'r adnodd AI 
· Deall a dilyn holl bolisïau perthnasol y Cyngor 
· Gwybod sut i roi gwybod am bryderon neu gamgymeriadau a ble i geisio cymorth 
· Cael hyfforddiant wedi'i ymgorffori mewn prosesau ymsefydlu, goruchwylio a datblygu parhaus 
Rhaid i bob defnyddiwr meddalwedd AI cymeradwy:
· Mynychu a chwblhau'r holl hyfforddiant gorfodol cyn defnyddio adnoddau AI 
· Ymgysylltu'n llawn â hyfforddiant ar lefel y system a hyfforddiant penodol i'r gwasanaeth 
· Cynnal gwybodaeth gyfredol am sut i ddefnyddio adnoddau AI yn ddiogel, yn foesegol, ac yn unol â pholisïau'r Cyngor a lefel y gwasanaeth 
· Nodi a chyfleu unrhyw anghenion hyfforddi neu ddatblygu i'w Rheolwr Llinell 
· Ceisio eglurhad neu gymorth pellach lle bo angen i sicrhau defnydd hyderus a chydymffurfiol
6) Trin Gwybodaeth Bersonol a Chyfrinachol mewn Adnoddau AI 
Ni ddylai defnyddwyr fewnbynnu na rhannu data personol na chyfrinachol gydag adnoddau AI (e.e. o fewn neges annog) oni bai bod angen hynny at ddiben cyfreithlon y Cyngor. 
7) Mynediad i Wybodaeth Heb Awdurdodiad 
Mae adnoddau AI yn cynhyrchu allbynnau yn seiliedig ar yr wybodaeth y mae modd i ddefnyddwyr ei defnyddio. Os bydd defnyddiwr yn gweld gwybodaeth mewn ymateb a gynhyrchwyd gan AI nad yw'n credu y dylai gael mynediad ati, megis data cyfrinachol, personol neu sensitif, rhaid iddo gymryd camau i fynd i'r afael â hi. 

Bydd sut mae hyn yn cael ei ddatrys yn dibynnu ar y math o ddata a ble mae wedi'i storio. Dylai'r defnyddiwr:
· Siarad â'u Rheolwr Llinell i adolygu a yw eu caniatâd mynediad i'r gwasanaeth yn briodol 
· Ffonio'r Ddesg Gwasanaeth TGCh os oes angen cymorth technegol i addasu mynediad 
· Cysylltu â pherchennog yr adnodd perthnasol (e.e. sianel Teams, safle SharePoint, neu ddogfen) os yw'r broblem yn ymwneud a chynnwys a rennir 
Mae'r camau yma'n helpu i sicrhau bod mynediad at wybodaeth yn parhau i fod yn briodol ac yn ddiogel, a bod unrhyw ganiatâd anghywir yn cael ei gywiro'n brydlon.
8) Deall Paramedrau a Chyfyngiadau Chwilio AI 
Rhaid i ddefnyddwyr ddeall mai dim ond yn seiliedig ar yr wybodaeth y mae modd iddyn nhw gael mynediad ati y gall adnoddau AI gynhyrchu ymatebion. Mae hyn yn golygu y bydd ansawdd a pherthnasedd allbynnau AI yn dibynnu ar ble mae'r adnodd yn tynnu data a beth sydd gan y defnyddiwr ganiatâd i'w gyrchu. 
Mae'n bwysig bod defnyddwyr yn effro i'r cyfyngiadau yma wrth ddefnyddio adnoddau AI, yn enwedig wrth ddehongli canlyniadau neu ddibynnu ar allbynnau ar gyfer gwneud penderfyniadau. Dylid llunio awgrymiadau a disgwyliadau gyda'r cyfyngiadau yma mewn golwg. 
9) Cyflwyno adborth i adnoddau AI 
Ni chaniateir i ddefnyddwyr gyflwyno adborth yn uniongyrchol i adnoddau AI gan y gallai hyn arwain at rannu data'r Cyngor yn allanol. 
8. MONITRO, ARCHWILIO A GORFODI  
Mae defnyddio AI yn adnodd busnes gwerthfawr, fodd bynnag, gall ei gamddefnyddio gael effaith negyddol ar y Cyngor. Fel gydag unrhyw system arall gan y Cyngor, megis e-bost, y rhyngrwyd, ac adnoddau digidol eraill, mae defnyddio AI yn destun monitro, archwilio a gorfodi priodol i sicrhau defnydd priodol ac i amddiffyn y sefydliad, ei ddata, a'i ddefnyddwyr. 
· Eiddo'r Cyngor: Mae'r holl offer, systemau, meddalwedd ac adnoddau'r Cyngor, ac unrhyw ddata a gaiff eu cadw arnyn nhw yn eiddo i'r Cyngor, ac eithrio lle darperir gwasanaethau o dan Gytundeb Lefel Gwasanaeth, ac yn yr achos hwnnw gall perchnogaeth y data fod gyda'r sefydliad partner a bydd yn cael ei lywodraethu gan delerau'r Cytundeb Lefel Gwasanaeth. 
· Monitro ac Adolygu: Mae'r Cyngor yn cadw'r hawl i gael mynediad at, monitro ac adolygu defnydd defnyddiwr o adnoddau cyfrifiadurol, systemau, cyfleusterau a data'r Cyngor sydd wedi'u cynnwys yn y polisi yma (a pholisïau cysylltiedig) heb ganiatâd ychwanegol gan y defnyddiwr. Mae hyn yn cynnwys osgoi unrhyw osodiadau diogelwch (e.e. cyfrineiriau) yn amodol ar awdurdodiad gan Gyfarwyddwr Materion Adnoddau Dynol a Chyfarwyddwr yr adran TGCh a Gwasanaethau Digidol. Cofnodi a Mynediad: Caiff pob gweithgaredd TGCh (e.e. gweithgaredd defnyddwyr AI, hanes porwr ar y rhyngrwyd, traffig e-bost) eu cofnodi. Bydd mynediad at ac adolygiad o’r adnoddau, systemau, cyfleusterau, gweithgaredd a data o’r fath yn cael ei wneud yn llym i’r graddau a ganiateir neu a fynnir gan y gyfraith, ac yn ôl yr angen a’r modd y mae modd ei gyfiawnhau at ddibenion busnes cyfreithlon y Cyngor, archwilio a diogelwch, neu lle mae rheswm i gredu bod torri diogelwch neu bolisi wedi digwydd. 
· Cyfyngiadau: Mae'r Cyngor yn cadw'r hawl i osod cyfyngiadau ar ddefnyddio offer a chyfleusterau AI ar unrhyw adeg. 
9. TORRI RHEOLAU'R POLISI A GORFODAETH 
Gall unrhyw achos o dorri’r polisi yma neu bolisïau cysylltiedig arwain at ymchwiliad a gallai arwain at gamau disgyblu yn unol â gweithdrefnau’r Cyngor. Gellir cyfeirio achosion difrifol o dorri rheolau at yr Heddlu neu awdurdodau allanol eraill. 
Bydd y Cyngor yn cydweithredu'n llawn ag unrhyw ymchwiliad. Os defnyddir offer AI i gynhyrchu neu gael mynediad at gynnwys sarhaus, gwahaniaethol neu anghyfreithlon, mae modd trin hyn fel camymddwyn difrifol a gallai arwain at ddiswyddo. 
Rhaid i unrhyw un sy'n credu bod y polisi yma wedi'i dorri roi gwybod am y mater i'w Rheolwr Llinell neu Bennaeth Gwasanaeth a'r Ddesg Gymorth TGCh. Dylai adroddiadau ddilyn gweithdrefn y Cyngor ar gyfer adrodd am Ddigwyddiadau yn ymwneud â Diogelwch Gwybodaeth. 
Rhaid i reolwyr sy'n dod yn effro i doriad posibl ymgynghori a’r adran Adnoddau Dynol a gallan nhw gyfarwyddo Gwasanaethau TGCh neu Archwilio Mewnol i ymchwilio ymhellach. 
Caiff pob defnyddiwr ei annog i roi gwybod am unrhyw ddigwyddiadau diogelwch gwirioneddol neu bosibl heb ofni cael eu cyhuddo. Bydd gwersi a ddysgir o ddigwyddiadau o'r fath yn cael eu defnyddio i gryfhau rheolaethau yn y dyfodol. 
Atodiad I
Diffiniadau a Therminoleg
Meddalwedd/Adnodd AI (Meddalwedd AI, Adnodd AI)
· Unrhyw raglen (ap), meddalwedd, neu system a all addasu ei ddulliau dadansoddol ei hun yn annibynnol ac sy'n defnyddio deallusrwydd artiffisial (gan gynnwys deallusrwydd artiffisial Cynhyrchiol ac Asiantaidd/Algorithmig), dysgu peirianyddol, neu algorithmau uwch eraill i gyflawni tasgau, dadansoddi data, neu gynorthwyo i wneud penderfyniadau. Mae modd i adnoddau AI ddefnyddio AI Cynhyrchiol, AI Algorithmig, neu'r ddau. 
Deallusrwydd Artiffisial Cynhyrchiol (GenAI)
· Dyma dechnoleg sy'n gallu creu cynnwys newydd mewn ymateb i awgrymiadau, gan gynnwys ond heb fod yn gyfyngedig i destun, lleferydd a delweddau (e.e., Microsoft Copilot). 
AI Asiantaidd (a elwid gynt yn AI Algorithmig)
· Dyma dechnoleg sy'n dadansoddi data gan ddefnyddio algorithmau dysgu peirianyddol a gall wneud penderfyniadau neu ragfynegiadau yn seiliedig ar y data hwnnw. Mae'r systemau yma'n gynyddol abl i weithredu'n ymreolaethol i gwblhau tasgau neu gyflawni nodau gyda'r lleiafswm o ymyrraeth ddynol (e.e. Grammarly, Google Cloud AI Platform, Azure Machine Learning Studio). 
Copilot
· Microsoft 365 Copilot yw adnod AI cymeradwy'r Cyngor. Mae wedi'i integreiddio i gymwysiadau Microsoft i gynorthwyo defnyddwyr i ddrafftio, crynhoi, dadansoddi ac awtomeiddio tasgau. Mae'n gweithredu o fewn amgylchedd diogel Microsoft 365 y Cyngor. 
Allbwn AI
· Y canlyniadau neu'r ymatebion a gynhyrchir gan adnoddau AI, a all gynnwys testun, delweddau, rhagfynegiadau, penderfyniadau, neu fathau eraill o gynnwys. Cynhyrchir Allbwn AI yn seiliedig ar y data a'r algorithmau a ddefnyddir gan yr adnodd AI, a gall amrywio o ran cywirdeb, perthnasedd ac ansawdd yn dibynnu ar y dechnoleg AI benodol a'i gweithrediad. 
Achos Defnydd
· Senario neu dasg benodol, gymeradwy lle mae adnoddau AI yn cael eu defnyddio i gefnogi neu wella proses fusnes. Mae achosion defnydd yn diffinio sut y bwriedir defnyddio AI o fewn maes gwasanaeth, gan gynnwys y pwrpas, y deilliannau disgwyliedig, ac unrhyw reolaethau neu weithdrefnau adolygu cysylltiedig. 

